
29. april 2026 

Nivi Rosing 

Ulluunerani paaqqinnittarfinni tamani inimi ataatsimi atorfiit akuerisaasut 

minnerpaamik sisamanngortinneqarnerisigut aningaasatigut, 

allaffissornikkullu kingunissaanik ersarissaasumik nassuiaasiornissaannik, 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. 

(Inatsisartunut ilaasortaq Pipaluk Olsen, Demokraatit) 

Siullermik siunnersuuteqartumut Pipaluk Olsen Demokraatinit qujanaq. 

Qularinngilara siunnersuutip tunngavianut ilaasortat tamatta akerliunngitsugut. 

Meeqqat siunissarinerartagagut tamatta paaqqinnittarfimmi ajunngitsumik aamma 

naligiimmik sinaakkuteqarlutik ullutik atortarnisssaat siunniupparput. 

Minnerunngitsumik meeqqerivinni sulisut pitsaamik sinaakkuteqartariaqarput. 

Nunatsinnili pissutsit piviusut sukumiisumik eqqartortariaqarpagut. 

Inuit Ataqatigiinni isumaqarpugut inatsisit allanngortinnissaat siulliullugu suliassaasoq. 

Nunatsinni assat sulisinnaasut amigaatigaagut. 

Paaqqinnittarfinni inimi ataatsimi atorfiit minnerpaamik sisamaassasut siulliullugu 

Inastisinngortissagitsigut sulisussat isumannaaqqaarnagit inatsisiliorsinnaavugut 

pappiaqqatigut kusanartoq kisiannili immaqa piviusunngortissinnaanngisatsinnik. 

Ingammik isorliunerusuni Inoqarfiit minnernilu, qanoq inatsimmut malinninnissaat 

naatsorsuutigissagatsigu suli isumannaarnagu pædagog-qartoq naammattunik? 

Inatseq unioqqutinneqarnisssaa nalunagu akueriinnassavarput? Immaqaluunniit 

tamakku nipaarsaarutiinnassavagut? 

Una siunnersuut ilaneqarsinnaasoq isumaqarpugut. 

Soorlu; 

Qanoq meeqqeriveqarfinni sulisartut amerlisassavagut? 

Qanoq pædagog-tut ilinniartartut amerlisinnaavagut? 

Qanoq meeqqerivinni ikiortit amerlisinnaavagut? 

Taavalu Nuna tamakkerlugu uuna qularnanngitsumik atuutsinneqarnissaa 

isumannaassavarput? 

Aamma Inuit Ataqatigiinni isumaqarpugut utoqqaat meeqqerivinni ukiorpassuarni 

misilittakkallit qanoq atorluarsinnaanerigut eqqartugassaqqittoq. 

Taamaammat pingaartipparput Ataatsimiititaliaq qulaajaalluassasoq, soorlu qanoq 

pædagogitut ilinniartut amerlisinnaanerigut, qanoq isorliunerusut pisariaqartitsinersut, 

nalunngilarpummi Nunarput sinnerlugu tamaat meeqqanut paaqqinnittarfiit 

sulisoqarnikkut ajornartooqqasut, taamaammat pingaartiparput siammasissumik 

paaqqinnittarinni sulisoqarneq pitsanngorsarnissaa qulaajaasoqassasoq. 

Taamak oqaaseqarluta ataatsimiititaliamut ingerlateqqipparput. 


